
Gizartea edo hil 

Elkarlanak bidea eman zien hominidoei harrapakin izateari uzteko, adituen simulazio baten arabera

 edu lartzanguren - DONOSTIA 

Hominidoen eboluzioan ez da dena sexua eta indarkeria. Ordenagailuen bidez eginiko azken simulazioek erakusten dute elkarlanak gizaki modernoaren arbasoen arrakastan izan zuen garrantzia. Izan ere, hominidoak ehiztari nagusi baino gehiago harrapakinak ziren mundu arriskutsuan. Elkarlanaren garrantzia argi uzten du Australopithecus eta Paranthropus familien parabolak. 

Indianako Notre Dame unibertsitateko (AEB) zientzialari talde batek egin du ikerketa. Duela milioi bat urte baino gehiago Australopithecus eta Paranthropus familietako hominidoak bizi ziren lurrean. Paranthropus-ak galdu egin ziren, Australopithecus-ak ez, ordea, eta gizaki modernoa bihurtu arte eboluzionatzen jarraitu zuten. Zergatik, ordea, halako aldea? 

Gizakia, harrapakina 

Kreazioaren nagusitzat hartuta, gizakia beste animalien ehiztari trebea zela irudikatzeko joera izan du zientziak aspalditik. Azken urteotan, ordea, lehen hominidoen ingurumenari buruzko erretratu sinesgarriagoak plazaratu dituzte zientzialariek. Gizakien arbasoak eta senideak aski txikiak, ahulak eta babesgabeak ziren felido handiz eta hegazti harrapariz beteriko inguru batean. Gizakia harrapakina zen, ezer baino gehiago. 

Indianako zientzialariek iradoki dutenez, Paranthropus-ak ehiza horren biktima izan ziren, galdu arte. Australopithecus-ek eta beste hominidoek, ordea, elkar laguntzen ikasi zuten jan ez zitzaten.Elkarlanak zenbateko abantaila emango zien irudikatzeko programa bat sortu dute zientzialariek, ekologiaren eredu klasikoetan oinarrituta. Ikusi dutenez, elkarlan pixka batek ere izugarrizko abantaila eman ziezaiekeen Australopithecus-ei, eta ustez elkar laguntzen ez zuten Paranthropus-en galtzea eragingo zuen horrek.Harrizko tresnak erabiltzeak frogatzen du, zientzialarion arabera, lehen hominidoek elkar laguntzen zutela. Izan ere, tresnetarako harri egokia aurkitzea ez zen erraza izango, norbaitek taldeari harrobien berri eman ezean. Horren bidez, ingurumena aldatzea lortu zuten gizakiaren arbasoek. Harrapakina izatetik harraparia izatera pasati zen. 

agustin fuentes - antropologoa 

«Elkarlanean aritzea izan zen gizateriaren lehen arrakasta» 

e. l. - DONOSTIA 

Agustin Fuentes (1966, Santa Barbara, Kalifornia) antropologia irakaslea da Indianako Notre Dame unibertsitatean, AEBetan. Berak zuzendu du hominidoen elkarlanari buruzko ikerketa. 
Elkarlanak eragin zuen Australopithecus-en arrakasta; zerk eraman zaitu ondorio horretara? 
Hiru froga ildok: lehena, fosilak. Lehen hominidoek harraparien biktima zirela erakusten dute. Duela milioi bat urte eta erdi, ordea, gure arbasoak hobeto moldatzen hasi ziren, asko hedatzen, eta euren ingurumena gehiago manipulatzen. Bigarrena, tximinoen artean elkarlanak duen garrantzia. Hirugarrena, zoko ekologikoen teoria. Horrek ematen du lehen bi ildoen sintesia: organismoek ere ingurumena eraldatzen dute. Hiru ildo horiek elkartuta, ikusten dugu gure arbasoek ingurumena aldatzea lortu zutela, harrapakin egoera gainditzeko. 

Zergatik hasi ziren hominido batzuk elkarlanean eta beste batzuk ez? 
Paranthropus-a gure arbasoak bezalakoa zen. Burmuina apur bat txikiagoa zuen, baina eskuak gureak bezalakoak zituen, eta gu bezala mugitzen zen. Baina galdu egin zen duela milioi bat urte. Gure ustez, Australopithecus-en burmuina pixka bat handitu zen, eta horrek informazio trukaketa ere handiagoa izatea ekarri zuen. Ez da mintzamena, baizik eta haren aurrekaria. Bidea eman zien horrek gure arbasoei elkar laguntzeko, beste hominidoek edo tximinoek izan ez zuten moduan. Horren mezua ez da egin amodioa eta ez gerra, edo egin gerra eta ez amodioa, baizik eta elkarrekin lan egin, ingurumenaren erronkei aurre egiteko. Gizateriaren lehen arrakasta elkarlanean aritzea izan zen. Izan dadila horrela geroan ere. 

